Лэдзчысьтöм мöвп

Шондi тöдчымöн бергöдчис рытланьö, но öдсö эз чинты. Ме шуч пымалi, а вöрзьöдчыны эг лысьт, медым не дзугны Ёгор пöльлысь висьтасьöмсö. И кор сiйö помалiс, мöдi ме пöрччысьны, кули ставсö, медым невночка пöжсьыштны шондi югöръяс улын. Сöмын Ёгор пöльлöн пондöма горшыс косьмыны да сiйö тшöктiс меным котöртлыны вала.

Но вала, так вала! Котöртлi, джын ведра вайи. Васö ставöн юисны, а Шурка сöмын мыссис. Сiйö пыр не сiдз вöчö, колö кöть оз. Асныра вöлi нывкаыс.

Ёгор пöль кузь ньöрйöн ырыштчылiс мöсъяслань – найö вöрзисны места вылысь. Жагöника чеччисны и ялавичьяс, нюжмасисны да вöтчисны мöсъяс бöрся.

– Вашöтö чожжыка,– тшöктiс Титовна.– А то дыр нин каямö.

– Ньöжйöник мунан, бытшöма местаöдз воан,– сёрниö пырис Ёгор пöль.– Кытчö нö эськö лякöсь бöжъяссö тэрмöдлан? – кузь ньöрсö нюжöдöмöн содтiс сiйö. 
– Эбöссьыс нин петöмаöсь, мунны оз вермыны.

– Не пемдыны эськö. Вöла додьяснас аски мöдöдчöны станцияö, талун миянлы сöвтчыны колö. 
– Мыля сэтчö?

– Тасянь ог тöд, мый нуасны, а сэтысянь доймалöм салдатъясö с ваясны.

Найö дыр на кыкöн баитiсны доймалöм салдатъяс йылысь, а сэсся пленö сюрöмаяс йылысь. Титовна висьталiс, мый уна немеч, пленнöйяс, уджалöны Перымын. Да бурджык пö вöлi, эз кö босьтны найöс пленас, а шырисны пулем ётысь, кыдз найö миянлысь йöзсö. Нинöмла найöс няньöн вердны, аслыным оз тырмы.

– Мыля нö бара тадзи лоö? – воча сувтiс Титовналы Ёгор пöль. Найö жö мортъяс, абу кöинъяс. Миян политикаыс сэтшöм.

– А налöн? Кутшöм налöн политикаыс? – эз сетчы Титовна да лöга видзöдлiс Ёгор пöль вылö.– Мыля найö отирсö ловйöн дзебöны, мыля пöрысьяссö да челядьсö душегубкаын пöдтöны тöрöканъясöс моз?

– Танi абу пленнöйяслöн мыжыс. Да öд абу став салдатыс фашист. Морт виысьыс пленас некор оз сюрöдчы... Мыжаыс танi приказ. А кин нöшта приказсö сетö?

– Кöть мый тэ шу, а зверьясысь на омöльджыкöсь найö! 
– Сэтшöм кодьöсь и эм, – öти кывйö воöдчис Ёгор пöль да кежис бокö, медым стадаысь торъялöм куканьöс вöтлыны мöсъяслань.

Вöр дорсьыс Ёгор пöль нетшкис да сёйис кутшöмкö турунъяс, чатöртлiс юрсö ыджыд коз вылö, тыдалö, урöс казялiс да вöлисти петiс миян дiнö.

Баитны сэсся дугдiс, кöть и мунiс ставныскöд орччöн. Сiдз ньöжйöникöн ставöн и мунiм Шулим йылöдз асланым думöн, асланым шогöн, асланым гажöн. А миян юр весьтын сiдзжö тэрмасьтöг кывтiсны куим кымöртор, юргис Шуркалöн нора сьыланкывйыс да кöклöн помся сизьдан гöлöсыс.

А менам юрын пессис öти мöвп: мыля Ёгор пöль оз перйы Гавкалысь бедьсö, сэн кö эмöсь зарни да дона изъяс? Гашкö, сэнi миллион шайт сьöм куйлö. Тайö сьöм вылас позьö вöчны либö ньöбны Америкаысь не öти самолёт...

Кузь туй чöжыс ме думайтi та йылысь, некыдз эг вермы вунöдны Ёгор пöльлысь висьтасьöмсö. Юрын бергалiс мöвп: колö судзöдны тайö паличсö. Сöмын талун. Босьтны зыр да войнас кодйысьны. Нöшта чер ковмас – керавны палич воропсö, перъявны сэтысь дона изъяссö. А сэсся найöс сетны банкö. Оз, колö медводз Ворошиловлы письмö гижны, висьтавны сылы, мый менам эмöсь зарни, бриллиант, дона изъяс и мый ме ставсö сета государстволы. öти кöпейка ог коль аслым, ставсö Москваö ыста. Буди шапка аслым ньöба, öд тöвнас юр вылö нинöм лоö пуктыны. А нöшта на и фотографируйтчам ставöн да мöдöда карточкасö айöлы фронт вылö.

И Семёнлы, воча вонлы, ыста. Гажаджык сылы лоас, да и дойясыс чожжыка бурдасны. Сiйö öд миян командир, а командирлы пыр колö командуйтны, абу сiйö госпитальын куйлысь. Вот эськö мамöлы нöшта на шаль, öд тöвбыд сылöн юрыс кынмö...

Интереснö, тöдö-ö кинкö Гавкалöн палич йылысь? Оз-ö эськö водзав менö! А гашкö, важöн нин аддзисны?

Титовна мыйлакö кольччис бöраным, а ме пондi юасьны Ёгор пöльлысь, мыйла оз перйыны чудь паличсö.

– Пондылöмаöсь, шуöны, но Висьöлыс оз сет,– эскöдiс Ёгор пöль.

– Кин, шуан, оз сет?

– Кин чудскöй кладсö видзö. Вöрсаыс инö, мöд ног кö шуны.

– Некинлö-некинлö оз сет?

– Сöмын шуда мортлы сетö, кодi некор лёкторсö эз вöчлы Висьöллы.

– Кутшöм лёктор?

– Кин некор эз ёрччы, эз зыксьы, эз лöгöдлы.

– А тэ лёксö эн вöчлы, эн грешитлы пöльö?

– Кыдз тэныд висьтавны... Молитваяс тöдлi, да важöн нин вунöдi. А юрбитны, веськыда шуа, ог куж. А сiдзтö, дерт, грека. Му вылын кö олан, сiдзкö, грека. Вежа мортöн пö вермас лоны мöдар югыдас олысь, сöмын сылöн оз вермы лоны грекыс.

– Сiдзкö ми ставöн грекаöсь? И некин оз вермы чудь паличсö судзöдны?

– Мыля оз? Сiдз сöмын шуöны – грека пö тэ. Посадысь со Йöгра, сiдзжö абу вежа, аддзöма вöлi зарни лагун, а лагунас пö зарни акань – чудьяслöн Енмыс. Сысянь и озырмылö ма...

Синяшорö ми воим вылын шондiöн на, йöртiм мöсъяссö загунö. Ёгор пöль бара лыддис йöр потшöс вывсянь мöс лыдсö, а ме ньöжйöник гöгралi, тöдмаси выль местаöн. Ме танi водзджык нин вöлi, но сэк танi некутшöм керка эз вöв, кыдз Ёгор пöль шуис, тьöсöн вевттьöм керкаыс, эз вöв и шор весьтын сулалысь лыскöн вевттьöм йöв видзан сарайыс. 
Да и йöрсö нюжöдöмаöсь шор пöлöныс улöджык, паськö дöмаöсь. А поссö сiдз и абу лöсьöдлöмаöсь: пöлыньтчöма сiйö, керъясыс кусыньтчöмаöсь му бердас.

Местаыс шуштöм. Шуйга берегас поскыс улынджык, сысянь вöлi йöр пасьта неыджыд кушин. А öтар-мöдарсяньыс йöрсö дзескöдö, тшöкыд да ён, кондаасьöм вöр. Сё вося козъяс, ньыв пуяс нюжöдöмаöсь гырысь лапъяссö, быттьö лöсьöдчöмаöсь кодöскö кватитны. 
Веськыд берегыс крута лэччöма шор весьтас. Кыкнан боксяньыс пос дорас артмöма джуджыд кыр: öтиыс поскыскö д орччöн, а мöдыс – комын метра улынджык. Со и казялан, мый тэ водзын Ош кымöс, кырöминыс артмöдöма татшöм серпас.

Артмöм сён пöлöныс кайöма эжöр, тöзь, лудiк турун, воййыв да гумпöлян. Гöгöр вутшъяс да гöпъяс, сiсьмöм да нитшсялöм лöп. Та вöсна мукöд местаас шорыс оз тыдав. И сöмын Ош кымöс весьтас сiйö паськалыштöма, но и сэнi быдмöны бадьяс да ловпуяс.

Шуштöммöдöны тайö местасö кыр дорас сулалысь косьмö м пуясыс. На пиысь дас кымын пу, мукöдъяс сертиыс, дзик лёшмöмаöсь, пасьтöмöсь, эм и дзик кушöсь. Уна пу пöрöма шорланяс, быттьö лöсьöдчöмаöсь чеччыштны мöдар бокас да тальыштны шорбокса керкасö.

Но ме эг повзьы пемыд вöрысь, ни косьмöм пуясысь, ни повзьöдчысь кырйысь. Нöшта айöсянь на тöда: полан вöрысь – эн мун вöрас; мунан кö – эн пов!

